
REPUBLIKA E SHQIPERISE

V E N D I M

PËR MIRATIMIN E UDHËZUESIT DHE FORMATIT TË STANDARTIZUAR TE RAPORTIMIT FINANCIAR TE FUSHATES ZGJEDHORE 

Komisioni Qëndror i Zgjedhjeve në mbledhjen e datës 21.04.2017, me pjesëmarrjen e:

Anëtare
Shqyrtoi çështjen me 

Objekt: 
Për miratimin e udhëzuesit dhe formatit të standartizuar të raportimit financiar të fushatës zgjedhore.
Baza Ligjore: 
Neni 21, pika 1, pika 15, neni 90, pika 1 i ligjit nr.10019, datë 29.12.2008 “Kodi Zgjedhor i Republikës së Shqipërisë” neni 15/2, pika 2, gërma (a), neni 23, të ligjit nr. 8580, datë 17.02.2000, ndryshuar me ligjin nr.10374, datë 10.02.2011. 
KQZ pasi shqyrtoi dokumentacionin e paraqitur dhe dëgjoi diskutimet e perfaqësuesve të partive politike,

VËREN

Kodi Zgjedhor në nenin 21, pika 15 përcakton si kompetncë të KQZ-së kontrollin mbi financimet e fushatës zgjedhore në përputhje me rregullat e përcaktuar nga ky Kod, përkatësisht në pjesën VII, Kreu II, “Financimi i Zgjedhjeve”. Financimi i partive politike, nga burime financiare,   publike dhe jo publike, monetare dhe materiale, rregullohet dhe nga dispozitat e ligjit nr.8580,           datë 17.02.2000 “Për Partitë Politike”, i ndryshuar.

Në zbatim të nenit 15/2, pika 2, gërma a e ligjit nr.8580, datë 17.02.2000 “Për partitë politike”, ndryshuar me ligjin nr.10374, datë 10.02.2011, Komisioni Qendror i Zgjedhjeve duhet të hartojë dhe miratojë rregullat për raportimin e financimit, për monitorimin, mbikqyrjen dhe auditimin financiar të partive politike si edhe formatet e standartizuara për raportimin financiar vjetor. Sipas nenit 23 të ligjit nr.8580, datë 17.02.2000, partitë poltike duhet të dorëzojnë në KQZ,    një herë në vit raportin financiar vjetor, dhe kur viti është vit zgjedhor raportet financiare të partisë duhet të dorëzohen së bashku me raportin financiar të fushatës zgjedhore.
KQZ, në zbatim të dispozitave të sipërcituara, me vendimin nr. 3, datë 18.01.2012, ka miratuar rregullat për formatet e standartizuar të raportimit financiar nga partia politike për vitin kalendarik, për fushatën zgjedhore dhe për raportin e auditimit, nga ekspertët e licensuar. 

Referuar nenit 23, pika 4 të Kodit Zgjedhor, aktet normative të KQZ-së, kanë karakter të përhershëm dhe zbatohen si rregull për të gjitha llojet e zgjedhjeve. Këto akte rishikohen në rast të ndryshimit të ligjit apo për shkaqe të tjera që përligjin ndryshimin e tyre.
Në lidhje me transparencën e financimit të partive politike, nuk ka ndryshime ligjore, por nisur nga problematikat e shfaqura në zgjedhjet e fundit, OSBE-ODIHR, në raportin përfundimtar për monitorimin e zgjedhjeve të vitit 2015, konstaton se, “...një numër kandidatësh si edhe përfaqësues të partive politike dhe shoqërisë civile ngritën shqetësime lidhur me transparencën dhe llogaridhënien e financimeve të fushatave, duke vënë në dukje veçanërisht deklarimin dhe auditimin e vonuar të tyre. Mjaft bashkëbisedues të MV-së të OSBE/ODIHR-it shprehën gjithashtu dyshime se kostoja e lartë e fushatave nuk deklarohet plotësisht...
”. si dhe ka propozuar rekomandimin përkatës për ndryshime ligjore. 
Nga zbatimi në praktikë i rregullave për raportimin financiar nga partitë politike, apo nga ekspertët kontabël, lind e nevojshme rishkimi i vendimit të KQZ-së nr.3 datë 18.01.2012,       dhe konkretisht modelit nr.3 “Për miratimin e rregullave për formatin e standartizuar për raportimin financiar nga partia politike lidhur me financimin dhe shpenzimet për fushatën zgjedhore”, me qëllim rritjen rolit aktive të KQZ-së në kontrollin mbi financimin e fushatës zgjedhore dhe rritjen e transparencës. 

Formati i standartizuar dhe udhëzuesi përkatës hartuar në bashkëpunim më ekspertët e IND dhe KIE, vjen si një përmirësim i formatit të standartizuar për raportimin financiar nga partia politike lidhur me financimin dhe shpenzimet për fushatën zgjedhore, miratuar nga KQZ me vendimin nr.3, datë 18.01.2012, i cili jep detaje për strukturën e raportit financiar për fushatën zgjedhore, regjistrimin e të ardhurave dhe shpenzimeve për këtë qëllim, regjistrimin e dhuruesve duke e konsideruar këtë informacion si bazë për auditimin që kryhet nga KQZ në zbatim të nenit 91 të Kodit Zgjedhor dhe pjesë të raportimit vjetor që bëhet nga partitë politike.

Miratimi i formularit tip dhe udhëzuesit përkatës për plotësimin e tij synon:

· Rritjen e transparencës në lidhje me fondet e perfituara dhe të shpenzuara nga subjektet zgjedhore për qëllime të fushatës  zgjedhore, duke qenë se formati përmban detaje të hollësishme si për të ardhurat ashtu edhe për shpenzimet. Gjithashtu formati pas plotësimit do të dorëzohet në KQZ dhe do të publikohet në faqen zyrtare të internetit të KQZ-së menjëherë me përfundimin e fushatës zgjedhore.

· Lehtësimin e raportimit nga ana e subjekteve zgjedhore për fondet e përfituara dhe të shpenzuara për qëllime të fushatës  zgjedhore. Në formular raportohen veçmas dhe në mënyrë të detajuar fondet publike dhe fondet jopublike. Raportimi i pranimit te fondeve jopublike bëhet në mënyrë të detajuar dhe veçmas për fondet jopublike monetare, fondet jopublike në natyrë si edhe fondet jopublike të krijuara nga vetë partia (botime, dhënie ambjentesh me qera apo kuota antarësie). Përvec raportimit të shpenzimeve në mënyrë të detajuar sipas faturës, formulari ka një hapësirë të posacme për detajimin e shpenzimeve për mitingje të fushatës duke dhënë informacion të detajuar për këtë zë të shpenzimeve.

· Lehtësimin e përpunimit të informacionit nga ana e strukturës së posaçme në KQZ për shqyrtimin e raporteve financiare dhe kryerjen e verifikimeve përkatëse.               Plotësimi i formularit tip do të bëhet në mënyre elektronike dhe do të dorëzohet në KQZ si elektronikisht ashtu edhe në format të printuar. Përpunimi i informacionit të dorëzuar në format elektronik do të bëhet nga një modul/aplikacion kompjuterik i posacëm, pjesë e Sistemit të Integruar të Manaxhimit të Informacionit Zgjedhor. Zhvillimi i këtij moduli pritet të përfundoj pasi KQZ të miratojë formatin e standartizuar. Të dhënat e dërguara elektronikisht do të verifikohen me informacionin e dërguar në mënyrë shkresore. Përmbledhja e gjetjeve të ketij verifikimi do t’i paraqitet KQZ-së për vendimarrje.
PËR KËTO ARSYE:
Mbështetur në nenin 21, pika 1, neni 90, pika 1, i ligjit nr. 10019, datë 29.12.2008               “Kodi Zgjedhor i Republikës së Shqipërisë” i ndryshuar, neni 15/2, pika 2, gërma (a), neni 23, të ligjit nr.8580, datë 17.02.2000, ndryshuar me ligjin nr.10374, datë 10.02.2011. 
VEND0SI:

1. Miratimin e udhëzuesit për mënyrën e raportimit financiar nga Partitë Politike për fushatën zgjedhore.
2. Miratimin e formatit të standartizuar të raportimit financiar të fushatës zgjedhore sipas Modelit 3, bashkëlidhur këtij vendimi.
3. Ky vendim hyn ne fuqi menjëherë.
4. Kundër këtij vendimi mund të bëhet ankim në Kolegjin Zgjedhor pranë Gjykatës së Apelit Tiranë, brenda 5 ditëve nga shpallja e tij.

